
Mesa del Parlament

La Mesa del Parlament, en la sessió tinguda el 2 d’octubre de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei d’estabilitat pressupostària, aprovada pel Ple del Parlament en la sessió del 10 de maig de 2012:

LEI D’ESTABILITAT PRESSUPOSTÀRIA

PREAMBUL
Eth títol VI der Estatut d’autonomia de Catalonha regule de forma fòrça concrèta es finances dera Generalitat, e er article 201, especificament, establís es principis deth sòn finançament: sufisença de recorsi, responsabilitat fiscau, equitat e leiautat institucionau, mès tanben autonomia financèra, coordinacion, solidaritat e transparéncia. 
Es ingrèssi que se consignen en pressupòst annau dera Generalitat an de servir entà provedir es servicis qu'a encomanadi era Administracion, entre es quaus eth capítol I deth títol I der Estatut recuelh es que se coneishen coma integrants der estat deth benestar. Atau madeish, era planificacion, organizacion e promocion dera activitat economica; es politiques de recèrca e desvolopament tecnologic e d’òbres publiques; era promocion, era difusion e er accès ara cultura, e es autes matèries des competéncies dera Generalitat qu'establís eth capítol II deth libre IV der Estatut, que tanben exigissen un important finançament, son un requisit imprescindible entà arténher eth creishement e era plenitud nacionau. 
Entà garantir era mantenença d’aguestes prestacions ath long deth temps, cau, per un costat, compdar damb un nivèu d’ingrèssi sufisents, çò que requerís er establiment d’un nau marc de finançament que permete disposar d’uns fondaments de sufisença enes ingrèssi e dera corresponsabilitat der Estat, e cau tanben, per un aute costat, qu’es despenes s’ajusten as ingrèssi, damb era fin de quotar eth besonh d’endeutament. Un endeutament excessiu non ei factible a un còst moderat e, ath delà, compromet era autonomia financèra. 
Atau, entà garantir aguest dusau objectiu e en coeréncia damb er article 214 der Estatut, qu'atribuís ara Generalitat era artenhuda des objectius d’estabilitat pressupostària, en tot atier es principis dera Union Europèa, entre d’auti, se hè de besonh era aprobacion d’aguesta lei. 
Aguesta lei s’aplique ara Administracion dera Generalitat e as ens que ne depenen, se ben er objectiu ei globau e non individualizat. 

ARTICLE 1. OBJÈCTE, FIN E ENCASTRE D’APLICACION 
1. Aguesta lei a per objècte era artenhuda pera Generalitat des objectius d’estabilitat pressupostària, en compliment der article 214 der Estatut, en tot atier eth Tractat de foncionament dera Union Europèa, eth Protocòl sus eth procediment aplicable en cas de deficit excessiu e es auti acòrds e normes dera Union Europèa sus aguest objècte. 
2. Era fin d’aguesta lei ei preservar era autonomia financèra dera Generalitat e garantir-ne, per miei dera artenhuda des objectius de consolidacion fiscau, era sostenibilitat economica. 
3. Er encastre d’aplicacion d’aguesta lei compren era Administracion dera Generalitat e es ens e organismes que ne depenen. 

ARTICLE 2. COMPROMÍS DAMB ETH PRINCIPI D’ESTABILITAT PRESSUPOSTÀRIA 
1. Era Generalitat se compromet damb eth compliment deth principi d’estabilitat pressupostària. Eth compromís ena artenhuda des objectius de consolidacion fiscau preten preservar era viabilitat economica dera Generalitat e era sua autonomia financèra. 
2. Eth compromís d’estabilitat pressupostària afècte ath conjunt des ens includidi en encastre d’aplicacion d’aguesta lei, que non pòden depassar, globaument, es limits de deficit estructurau e de volum de deute que siguen fixadi en vertut d’aguesta lei. 

ARTICLE 3. CRITÈRIS ENTATH COMPLIMENT DERA ESTABILITAT PRESSUPOSTÀRIA 
Es critèris entath compliment dera estabilitat pressupostària son es qu'establissen er Estat e era Union Europèa e, especiaument, eth Tractat de foncionament dera Union Europèa, eth Protocòl sus eth procediment aplicable en cas de deficit excessiu e eth Pacte d’estabilitat e creishement. 

ARTICLE 4. PRINCIPIS D'ESTABILITAT PRESSUPOSTÀRIA E SALDE ESTRUCTURAU 
1. Se compren per estabilitat pressupostària dera Generalitat e des ens e organismes que ne depenen er equilibri o er excedent estructuraus, computadi en tèrmes de capacitat de finançament, cossent damb era definicion contenguda en Sistèma Europèu de Compdes Nacionaus e Regionaus. 
2. Er indicador entà avalorar era sauvaguarda e sostenibilitat des finances dera Generalitat, d’acòrd damb es linhes definides pera Union Europèa, ei eth salde pressupostari estructurau o ajustat ath cicle economic en çò que hè ath producte interior brut catalan. As efèctes d’aguesta lei, se compren per salde estructurau eth salde pressupostari que se produsirie s’era economia se mantenguesse en camin de creishement tendenciau.
3. Correspon ath departament competent en matèria de finances, damb eth supòrt der Institut d’Estadistica de Catalonha, de fixar, damb caractèr globau, eth compausant ciclic e eth compausant estructurau deth salde pressupostari dera Administracion dera Generalitat e des ens e organismes que ne depenen. 

ARTICLE 5. HONS DE RESÈRVA 
Se constituís un hons de resèrva dera Generalitat, integrat per excedent des exercicis enes quaus es ingrèssi supèren era tendéncia des ingrèssi estructuraus. Aguest hons de resèrva, qu'a per objectiu melhorar era sostenibilitat des finances dera Generalitat, se pòt destinar a cancellar deute o a evitar naues operacions de credit. 

ARTICLE 6. OBJECTIU D’ESTABILITAT PRESSUPOSTÀRIA 
Entà garantir era sostenibilitat des finances dera Generalitat, er objectiu d’estabilitat pressupostària s’establís en un deficit estructurau deth 0,14% deth producte interior brut catalan, que s’a de complir en an 2018. 

ARTICLE 7. CARGA FINANCÈRA 
Era execucion des credits pressupostaris destinadi a satisfèr es interèssi e eth capitau deth deute public dera Generalitat a prioritat absoluda sus quinsevolha auta partida pressupostària de despena. 

ARTICLE 8. MESURES EXCEPCIONAUS 
1. Es limits per çò qu'ei deth deficit estructurau e deth deute dera Generalitat se pòden revisar en situacions legaument declarades de catastròfes naturaus, de recession economica o d’emergéncia, tostemp qu'aguestes situacions incidisquen de forma notabla enes compdes dera Generalitat e qu'aguesta incidéncia sigue apreciada peth Parlament. 
2. Enes supòsits a qué hè referéncia er apartat 1, eth Govèrn a d’aprovar un plan de reequilibratge que permete era correccion deth deficit estructurau, en tot tier en compde era circonstància excepcionau qu'age originat er incompliment, e a de comunicà’c ath Parlament. 

ARTICLE 9. PERIÒDE TRANSITÒRI
Es compdes dera Generalitat corresponents ath periòde 2012-2017 s’an d’elaborar en tot ajustar-se ath camin qu’a de perméter arténher er objectiu de deficit estructurau en an 2018. 

ARTICLE 10. PRINCIPI DE TRANSPARÉNCIA PRESSUPOSTÀRIA 
1. Eth departament responsable dera politica economica dera Generalitat a de provedir era disponibilitat publica dera informacion economica financèra relativa as subjèctes integradi en encastre d’aplicacion d’aguesta lei. 
2. Es ens e organismes qu'intègren era Generalitat e es que ne depenen an de provedir tota era informacion de besonh entath compliment des disposicions d’aguesta lei. 

ARTICLE 11. GESTION PRESSUPOSTÀRIA 
Eth Govèrn a de presentar ath Parlament abans deth 31 de junhsèga de cada an eth limit maxim de despena non financèra, qu'a d’èster coerent damb er objectiu d’estabilitat pressupostària. Aguest limit fixarà eth plafon d’assignacion de recorsi des pressupòsti dera Generalitat entar an següent. 

ARTICLE 12. MARC PRESSUPOSTARI A MIEI TÈRME
Eth Govèrn a d’elaborar e presentar ath Parlament un marc pressupostari a miei tèrme, que comprengue un periòde de coma minim tres ans e coma maxim cinc, eth quau a d’establir ua programacion coerenta damb es objectius d’estabilitat pressupostària e a de contier: 
a) Es objectius d’estabilitat pressupostària dera Generalitat e des ens e organismes que ne depenen. 
b) Es projeccions des principaus partides d’ingrèssi e despenes, en tot tier en compde tant era evolucion tendenciau, ei a díder, es politiques non subjèctes a modificacions, coma er impacte des mesures previstes entath periòde considerat. 
c) Es principaus supòsits en qué se basaràn es projeccions d’ingrèssi e despenes. 

DISPOSICION TRANSITÒRIA. ENCASTRE D’APLICACION 
Er encastre d’aplicacion qu'establís er article 1.3 demore subjècte transitòriament, enquia que non se definisque autrament, ara norma deth sistèma europèu de compdes. 

DISPOSICION DEROGATÒRIA 
S'abolissen totes es disposicions de reng parièr o inferior que s’opausen ad aguesta lei o que la contradiguen. 

DISPOSICIONS FINAUS 
PRUMÈRA. MODIFICACION DERA LEI 23/1998 
Era letra t der article 10 dera Lei 23/1998, deth 30 de deseme, d’estadistica de Catalonha, passe a èster era letra u, e era naua letra t demore redigida dera manèra següenta: 
«t) Cooperar damb eth departament dera Generalitat competent en matèria de finances ena determinacion deth compausant ciclic e eth compausant estructurau des compdes dera Generalitat e des ens que ne depenen consideradi globaument.» 



DUSAU. ENTRADA EN VIGOR 
Aguesta lei entre en vigor londeman d’auer estat publicada en Diari Oficial de la Generalitat de Catalunya.

Palau del Parlament, 2 de octubre de 2012


El secretari tercer	La presidenta del Parlament






Josep Rull i Andreu	Núria de Gispert i Català

